
					ఈ పుట అచ్చుదిద్దబడ్డది

పరలోకకృత్యము ల్భక్తితోఁ దనయుఁ - డరయఁ దండ్రికిఁ జేయు నవి యెల్లఁ బోయి

యే నీకుఁ జేయంగ నిటు నేఁడు వలసె; - నే నింక నే మందు? నేమి సేయుదును?

రామలక్ష్మణులును రవితనూజుండు - యామినీచరపాలుఁ డగువిభీషణుఁడు

భీమవిక్రమలీలఁ బెంపొందుకపులు - నామర్మములు దూర నాటియున్నారు;

అట్టి నాహృదయశల్యంబు లోపుత్ర! - నెట్టనఁ బెఱుకక నేఁ డెందుఁ జనితి?

నాపాలిజయ మయ్యు నాతేజ మయ్యు - నాపుణ్యఫల మయ్యు నాభాగ్య మయ్యు

నాపెంపుగతి యయ్యు నాకీర్తి యయ్యు - నేపార నోపుత్ర యెంచిన వెల్ల

నీవయై యుండుదు నీయట్టికొడుకు - చావఁ జూచితి; నింక జన్మ మేమిటికి?5720

ఈకష్టశోకాబ్ధి యెడతెగ కీద - నాకు నెయ్యది తెప్ప? నలినాప్తతేజ!

“నినుఁ గొని రాముని నిర్జింతుఁ బోర" - నని నమ్మియుండితి; నదియును దీరె;

ఆశలన్నియు దీరె; నకట! యే నింక - నీశోకదవవహ్ని నెరియంగఁజాల;"

నని యని శోకించి యందంద పొగిలి - మనసు డిందకయుఁ గ్రమ్మఱ మూర్ఛనొంది.

యున్నదశగ్రీవు నుగ్రప్రభావు - నున్నతాత్ములు మంత్రు లొయ్యనఁ దెలుప,

బలురోషశోకము ల్బలిసి కన్బొమలు - పలుమఱు ముడివడఁ బరవసం బొప్ప

నేచినకిన్కమై నేదిక్కు చూచెఁ - జూచినదిక్కున స్రుక్కి రాక్షసులు

ఘనభీతిఁ బఱవ రాక్షసలోకవిభుఁడు - కన దుగ్రదంతసంఘట్టనరవము

లతిభయంకరవృత్తి నప్పుడు దిశలఁ - బ్రతిరవం బొనరింపఁ బదిముఖంబులను

గనుగవలను నగ్నికణములు దొరుఁగ - దనమంత్రివరుల నందఱఁ జూచి పలికె;
5730

విడువనితపమున వేధ మెప్పించి - పడసితి శస్త్రాస్త్రపంక్తులు పెక్కు

ఎన్నఁడు నపజయం బెఱుఁగ యుద్ధముల - నెన్నఁడు నేశోక మెఱుఁగఁ జిత్తమున

నిరుపమస్థితి నొప్పు నీలాభ్ర మనఁగ - బరమేష్ఠి మెప్పించి పడసినజోడు

గైకొని రథ మెక్కి కదలితి నేని - నాకనాయకుఁ డైన నను గెల్వఁగలఁడె

నలినసంభవుచేత నాఁ డేను గొన్న - విలునమ్ములును మీరు వేగంబ తెండు;

వాఁడిమి మీఱంగ వడిఁగిట్టి కలన - నేఁడు నే గెల్తు; నానృపులను గపుల”

నని పేర్చి ప్రళయకాలాగ్నియుఁ బోలె - మనమున జాజ్వల్యమానుఁడై యుండి

దివ్యవాద్యములతో దిక్కులు మెఱయ - నవ్యబాహాస్ఫాలనంబు సేయుచును

అనియె ని ట్లుగ్రుఁడై యధికరోషంబు - పెనఁగొన మఱియును బేర్చి యిట్లనియె.

"నేఁడు నాతమ్ముల నేఁడు నాసుతుల - నేఁడు నాబంధులు నేఁడు నాభటులఁ
5740

జంపెను సీతకై చనుదెంచి కడిమి - పెంపార రాముఁ డభేద్యుఁడై పేర్చి

యాయింద్రజిత్తు మాయాసీతఁ జంపె - నాయుపాయంబు నిరర్థకం బయ్యె




రావణుండు సీతను దెగ వేయఁ బోవుట


నే నింక నిజముగా నిప్పుడు పోయి - జానకిఁ దెగటార్చి చలము సాధింతు”

		 ఈ పేజీలో చివరి మార్పు 25 ఫిబ్రవరి 2024న 07:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

